
‘একাত্তরের ডায়েরী’ বইটির রচয়িতা হলেন সুফিয়া কামাল। এটি একটি স্মৃতিচারণ মূলক বই। বাংলাদেশের মহান মুক্তিযুদ্ধের অন্যতম এক অকাট্য দলিল বইটি। মুক্তিযুদ্ধের সময় এদেশের অবস্থা, সাধারণ মানুষদের অবস্থা,পাকিস্তানি বাহিনীর বর্বরোচিত হামলার পরিপূর্ণ দৃশ্য বইটিতে লক্ষ্যণীয়। বইটি সর্বপ্রথম প্রকাশিত হয় ১৯৮৯ সালে।

বইটি প্রকাশিত হয়েছিল হাওলাদার প্রকাশনী থেকে। বইটিতে স্থান পেয়েছে লেখিকার ৩০ ডিসেম্বর, ১৯৭০ থেকে ৩১ডিসেম্বর ১৯৭১ সাল পর্যন্ত দিনগুলির ধারাবাহিক বর্ণনা। সুফিয়া কামালের এই দিনলিপিতে উঠে এসেছে একটি দেশের স্বাধিকার আন্দোলনের, মুক্তিযুদ্ধের অন্যন্য এক চিত্র।

একাত্তরের ডায়েরী সমালোচনা

লেখিকা তার বাসার বারান্দায় বসে এমন সব দৃশ্য দেখতে পেয়েছিলেন যা যেমন হৃদয় বিদারক তেমনি যুদ্ধের সার্বিক চিত্র আন্দাজের জন্য প্রয়োজনীয়। বইটির শুরু হয়েছে ১৯৭০ সালের নভেম্বরের শুরুতে যে বন্যা হয়েছিল তার মধ্য দিয়ে। বন্যার সময় লেখিকা ত্রাণ বিতরণ করতে গিয়ে খুব কাছ থেকে দেখতে পেয়েছিলেন, কিভাবে সরকারের গাফলতির জন্য মূল্য দিতে হচ্ছে সাধারণ মানুষকে।

আর এই বন্যার পরে পাকিস্তান সরকার যে এদেশের মানুষের দিকে যে ফিরেও তাকায় নি তার চিত্রও বইটিতে লক্ষ্যণীয়। আর এর ফলেও ১৯৭০ সালের নির্বাচনে আওয়ামী লীগের জয় যে অনিবার্য হয়ে উঠে তাও বইটির শুরুর দিকে লেখিকা বলেছেন। কেননা বাংলার মানুষ এমন কাউকে ক্ষমতায় দেখতে চেয়েছিলো যারা ক্ষমতায় যাওয়ার পর ও তাদের খোঁজ রাখবে।






কিন্তু ১৯৭০ সালের নির্বাচনে জয়ের পরেও আওয়ামী লীগকে ক্ষমতা হস্তান্তর না করে পাকিস্তান সরকার যে প্রহসন শুরু করে সে কথাও বইটিতে স্থান পেয়েছে। তারপর যুদ্ধ শুরু হলে পাকিস্তান বাহিনী যে গণহত্যা ও অত্যাচার শুরু করে এবং জন জীবন দূর্বিষহ করে তুলে তার বর্ণনাও বইটিতে স্পষ্ট।

একাত্তরের ডায়েরি

বইটিতে লেখিকা কোন কোন দিন অনেক বর্ণনা দিয়েছেন, কোন কোন দিন একটু কবিতা লেখেই সেদিনকার মতো শেষ করে দিয়েছেন। একজন মানুষের দিনলিপি যেমন হবার কথা বইটি ঠিক তাই। একজন মানুষের দিনলিপি যে এতো স্পষ্টভাবে একটি সম্পূর্ণ জাতির স্বাধিকার আন্দোলনের কথা ফুটিয়ে তুলতে পারে, তা সত্যি আশ্চর্যের।

বইটিতে যে শুধু একাত্তরের কাহিনী বর্ণিত হয়েছে তাই নয়। দেশকে নিয়ে লেখিকার চিন্তা ভাবনার ও একটি স্বরূপ লেখনীটিতে স্পষ্ট। বইটির আরেকটি চরিত্র হলো বইটি শুধু যুদ্ধের পরিস্থিতি নিয়ে লেখা না, সেই সময়ে আমাদের দেশের রাজনৈতিক, অর্থনৈতিক, সামাজিক পটভূমি বিশ্লেষণের জন্যও বইটি খুব তাৎপর্যপূর্ণ।

আমাদের দেশের মহান মুক্তিযুদ্ধ নিয়ে এ পর্যন্ত যত বই রচিত হয়েছে এই বইটি সেইসব বইয়ের মধ্যে নিজের একটি আলাদা জায়গা তৈরি করতে সক্ষম হয়েছে, বইটি প্রকাশের পর থেকেই সকল পাঠক সমাজে প্রশংসা পেয়েছে। একটি দেশের ইতিহাসের এত বড় একটি অংশ যে এভাবে, এত স্পষ্টভাবে কত সহজে ফুটিয়ে তোলা যায় তা এই বইটি না পড়লে বোঝা সম্ভব না।

বইটির স্বরূপ বুঝতে হলে প্রকৃত পক্ষে বইটি পড়া ছাড়া আসলে দ্বিতীয় কোন উপায় নেই। আর একজন বাংলাদেশী হিসেবে এই বইটির তাৎপর্য আমাদের জাতীয় জীবনে অপরিসীম।

